
	БОСНА И ХЕРЦЕГОВИНА
Агенција за заштиту личних података 

у Босни и Херцеговини

С а р а ј е в о



Sarajevo, 18.08.2016.
Na osnovu člana 40. stav (1) tačka b) Zakona o zaštiti ličnih podataka („Službeni glasnik BiH“ broj 49/06), rješavajući po prigovoru XXXX YYYY iz Banja Luke protiv Ministarstva unutrašnjih poslova kantona 10, PU Livno, Policijska stanica Glamoč, zbog obrade podataka o  uslovnoj osudi u kaznenoj evidenciji nakon proteka zakonskog roka, Agencija za zaštitu ličnih podataka u Bosni i Hercegovini, d o n o s i  s lj e d e ć e:
R  J  E  Š  E  NJ  E

I
Prigovor XXXX YYYY iz XXXX protiv Ministarstva unutrašnjih poslova kantona 10, PU Livno, Policijska stanica Glamoč, zbog obrade podataka o uslovnoj osudi u kaznenoj evidenciji nakon proteka zakonskog roka, usvaja se kao osnovan. 
II
Nalaže se Ministarstvu unutrašnjih poslova kantona 10, PU Livno, Policijska stanica Glamoč, da po službenoj dužnosti provede postupak za brisanje kazne izrečene Presudom Osnovnog suda u Banja Luci br. XXXX od XX.YY.XXXX. godine XXXX YYYY iz XXXX.
III       PS Glamoč je dužna izvršiti naloženu upravnu mjeru iz tačke II dispozitiva i dostaviti dokaze o tome Agenciji za zaštitu ličnih podataka u BiH u roku od 15 dana od dana od dana prijema ovog rješenja.
O b r a z l o ž e nj e

XXXX YYYY iz Banja Luke podnio je Agenciji za zaštitu ličnih podataka u Bosni i Hercegovini (u  daljem tekstu: Agencija) prigovor zbog obrade podataka o uslovnoj osudi u kaznenoj evidenciji nakon proteka zakonskog roka, protiv Ministarstva unutrašnjih poslova kantona 10, PU Livno, Policijska stanica Glamoč (u daljem tekstu: PS Glamoč).
Imenovani je u prigovoru naveo da je 2006. godine uslovno kažnjen od strane Osnovnog suda u Banja Luci, Presudom br. XXXX od YYYY. godine, te da su njegovi lični podaci povodom iste obrađeni u evidenciji osuđenih lica. Takođe je naveo da je cijeli predmet po isteku propisanog roka u cjelosti uništen od strane navedenog Suda. 
Na kraju prigovora podnosilac je istakao da se pismenim putem obratio Ministarstvu unutrašnjih poslova Kantona 10 sa zahtjevom za brisanje osude, te da povodom istog do podnošenja prigovora nije dobio odgovor. U prilogu je podnosilac prigovora dostavio i fotokopiju Uvjerenja 
br. XXXXXXXX od YYYY. godine izdatog od PS Glamoč kao dokaz 
da uslovna kazna nije brisana iz kaznene evidencije.
Agencija je aktom broj: UP103-1-37-1-123-2/16 EM od 14.06.2016. godine, zahtijevala od PS Glamoč da u roku od 7 dana dostavi izjašnjenje o navodima iz prigovora i informaciju po kom pravnom osnovu i u koju svrhu se obrađuju lični podaci podnosioca prigovora u kaznenoj evidenciji. 
U Izjašnjenju broj: 02-03/5-3-04-897-3/16 od 23.06.2016., zaprimljenom dana 27.06.2016., PS Glamoč navodi da je podnosilac prigovora evidentiran u kaznenoj evidenciji i to „Presudom Osnovnog suda Banja Luka br. XXXXX od YYYY., na kaznu zatvora od šest (6) mjeseci, uslovno na jednu (1) godinu i šest (6) mjeseci, zbog KD iz čl. 402/2 u vezi sa st. 1 KZRS (Ugrožavanje javnog prometa).
Kako je članom 424 ZKP FBiH propisano sudsko brisanje uvjetne kazne, stranku smo savjetovali da se obrati sudu koji je donio presudu, u ovom slučaju Osnovni sud Banja Luka, radi donošenja rješenja o brisanju iste. Odgovor suda imenovanom je u privitku Vaše informacije.

Vezano za to, članom 125. KZ FBiH, navedeni su rokovi, odnosno protek vremenskog roka u kojem kazna treba biti brisana, ovisno o visini kazne (a vidljivo je da se gotovo sve kazne brišu protekom nekog od rokova) kao i nadležnosti brisanja.
Članom 424. ZKP FBiH regulisano je brisanje uslovne kazne (Sudsko brisanje uslovne kazne) iz čega je vidljivo da je stranka pravilno upućena na ostvarivanje svojih prava.

Kako je Sud u svom dopisu naveo, da je spis uništen, stranku upućujemo na referenta za kaznenu evidenciju po mjestu prebivališta radi ostvarivanja prava za brisanje kazne (Pravilnik o kaznenoj evidenciji „Sl. novine FBiH“ br. 49/06 – prilog obrasca br. 3) koji Vam u privitku dostavljamo.“

U prilogu citiranog akta PS Glamoč je dostavila fotokopiju svog akta br. XXXXXXX od YYYY. godine, koji je upućen CJB Banja Luka kao nadležnom organu za provođenje postupka za brisanje kazne, sa zahtjevom za dostavu jednog primjerka rješenja radi unosa u kaznenu evidenciju.

Agencija je u provedenom postupku utvrdila sljedeće: 
PS Glamoč je dana 29.02.2016. na zahtjev podnosioca prigovora izdala Uvjerenje broj: 
XXXXXXXXX sa podacima iz kaznene evidencije o uslovnoj kazni, koja mu je izrečena Presudom Osnovnog suda Banja Luka br. XXXX od YYYY. godine.
Prigovor je  o s n o v a n. 

Zakon o zaštiti ličnih podataka („Sl. glasnik BiH“ broj 49/06, 76/11 i 89/11, u daljem tekstu: Zakon) predstavlja osnovnu legislativu koja neposredno određuje obradu ličnih podataka. 
Nadalje, značenje pojedinih relevantnih izraza propisanih članom 3. Zakona je kako slijedi: 
„lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica;”  
„obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unošenje, organizovanje, pohranjivanje, prerađivanje ili izmjenu, uzimanje, konsultovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje“;
„kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa“;
„posebne kategorije podataka su svi lični podaci koji otkrivaju:  
a) rasno porijeklo, nacionalno ili etničko porijeklo, političko mišljenje ili stranačku pripadnost, ili članstvo u sindikatima, religijsko, filozofsko ili drugo uvjerenje, zdravstveno stanje, genetski kod, seksualni život;  
b) krivične presude;  
c)biometrijske podatke;” 
U članu 4. Zakona propisani su osnovni principi obrade ličnih podataka kojih su obavezni da se pridržavaju svi kontrolori. Zakon u članu 4. stav (1) tačka a) (Principi obrade ličnih podataka) propisuje da je kontrolor obavezan da „lične podatke obrađuje na pravičan i zakonit način“. 

Nadalje, članom 4. stav (1) tačka f) Zakona je propisan vremenski princip obrade ličnih podataka, odnosno obaveza kontrolora da „lične podatke obrađuje samo u vremenskom periodu koji je neophodan za ispunjenje svrhe u koju su podaci prikupljeni“. 
Zakon u članu 9. stav (1) propisuje opštu zabranu obrade posebne kategorije ličnih podataka, kao i izuzetke od navedene zabrane pod uslovima propisanim u stavu (2) istog člana. Pored ostalih izuzetaka od opšte zabrane, članom 9. stav (2) tačka g) Zakona je dozvoljena obrada posebnih kategorija ličnih podataka ukoliko je „od posebnog javnog interesa ili u drugim slučajevima propisanim zakonom“, uz ograničenje da „u ovim slučajevima zakon mora sadržavati konkretne odredbe o adekvatnim mehanizmima zaštite“.     

Shodno citiranim zakonskim principima, PS Glamoč je kontrolor ličnih podataka podnosioca prigovora, kao nadležni organ za vođenje kaznene evidencije, te je dužan iste lične podatke obrađivati u skladu sa važećim propisima.
U predmetnom slučaju, kontrolor je dužan da lične podatke obrađuje u skladu sa:

· Krivičnim zakonom FBiH („Službene novine FBiH“, broj: 26/03, 37/03, 21/04, 69/04, 18/05 42/10, 42/11, 59/14 i 76/14; u daljem tekstu: KZ FBiH); 

· Zakonom o krivičnom postupku FBiH („Službene novine FBiH”, broj: 35/03, 37/03, 56/03,78/04 28/05, 55/06, 27/07, 53/07, 9/09, 12/10, 8/13 i 59/14; u daljem tekstu: ZKP FBiH );

· Pravilnikom o kaznenoj evidenciji („Službene novine FBiH“ br. 49/06, 11/09 i 5/12).
Prema stanju u spisu, podnosilac prigovora se obratio PS Glamoč sa zahtjevom za izdavanje uvjerenja iz kaznene evidencije, koje mu je izdato sa podacima o izrečenoj uslovnoj osudi iz 2006. godine, te je upućen da putem Osnovnog suda Banja Luka provede postupak brisanja iste. Nakon što je Osnovni sud Banja Luka potvrdio da je po proteku propisanog roka uništen cijeli spis sa presudom kojom je izrečena uslovna osuda, imenovani se pismenim zahtjevom za brisanje osude obratio PS Glamoč. Zaprimljeni zahtjev, PS Glamoč bez razmatranja prosljeđuje CJB Banja Luka kao organu nadležnom za provođenje postupka brisanja uslovne osude podnosiocu prigovora.   
KZ FBiH u Glavi XIII (Rehabilitacija, amnestija, pomilovanje i brisanje osude), član 121.  stav (1)  propisuje da „Poslije izdržane, oproštene ili zastarjele kazne zatvora, kazne dugotrajnog zatvora ili kazne maloljetničkog zatvora, osuđene osobe uživaju sva prava utvrđena ustavom, zakonom i drugim propisima i mogu sticati sva prava, osim onih koja su im ograničena sigurnosnom mjerom ili nastupanjem pravne posljedice osude.“
Nadalje, u članu 125. stav (1) tačka b) KZ FBiH propisano je da se uslovna osuda briše „iz kaznene evidencije po proteku roka od jedne godine od dana prestanka vremena provjeravanja, ako za to vrijeme osuđenik ne počini novo krivično djelo“. 
Shodno navedenom, KZ FBiH je po pitanju brisanja uslovne osude sasvim jasan. Nastupanjem zakonskih uslova, nadležni organ je dužan pokrenuti i provesti postupak za brisanje uslovne osude po službenoj dužnosti.
Nadalje, ZKP FBiH sadrži posebnu Glavu XXX, kao relevantnu za postupak brisanja osude, koja nosi naziv – „POSTUPAK ZA DONOŠENJE ODLUKE O BRISANJU OSUDE ILI PRESTANKU MJERA SIGURNOSTI I PRAVNIH POSLJEDICA OSUDE“.
U okviru ovog poglavlja ZKP FBiH je u članu 422. stav (1) vrlo jasno i precizno propisano: „Kada po zakonu brisanje osude nastupa protekom određenog vremena i pod uslovom da osuđeni u tom vremenu ne učini novo krivično djelo, rješenje o brisanju osude donosi po službenoj dužnosti organ nadležan za vođenje poslova kaznene evidencije“.

ZKP FBiH u istom članu u stavu (2) propisuje: „Prije donošenja rješenja o brisanju osude izvršit će se potrebna provjeravanja, a naročito će se prikupiti podaci o tome da li je protiv osuđenog u toku krivični postupak za neko novo krivično djelo učinjeno prije isteka roka predviđenog za brisanje osude.“ 
Pravilnik o kaznenoj evidenciji („Službene novine FBiH“ br. 49/06, 11/09 i 5/12) u članu 2. stav (1) tačka 1) propisuje da kaznenu evidenciju vodi „organ uprave nadležan za unutrašnje poslove u općini na području na kojem je to lice rođeno – za državljane Bosne i Hercegovine, kao i za strane državljane i lica bez državljanstva koji su rođeni na teritoriji Federacije Bosne i Hercegovine“. 
Dakle, PS Glamoč je nadležan organ unutrašnjih poslova, koji vodi kaznenu evidenciju za osobe rođene na području opštine, te je u skladu sa relevantnim propisima nadležna za provođenje postupka za brisanje podataka iz iste.
Međutim, PS Glamoč ne samo da nije postupila u skladu sa naprijed navedenim odredbama zakona, nego je svoju obavezu, nepotrebno, „prebacila“ podnosiocu prigovora na način da je upućen da on od Osnovnog suda Banja Luka dostavi dokaze neophodne za brisanje uslovne osude.

Kada je podnosilac prigovora postupio po njihovom nalogu i dostavio tražene dokaze, nakon toga nadležni organ, ponovo nepotrebno, šalje dopis CJB Banja Luka kako bi se proveo postupak brisanja uslovne osude. Nejasno je zašto je PS Glamoč proslijedila ovakav zahtjev koristeći izmijenjen/nepotpun obrazac i u koju svrhu, jer ZKP FBiH u članu 422. jasno i nedvosmisleno određuje da nadležni organ za vođenje kaznene evidencije je organ koji donosi rješenje o brisanju osude. 

S tim u vezi, neosnovan je navod PS Glamoč da je „stranka pravilno upućena“ uz pozivanje na član 424. ZKP FBiH (Sudsko brisanje uslovne osude), obzirom da se isti odnosi na slučaj „šutnje administracije“, odnosno ukoliko „nadležni organ u roku od 30 dana po podnesenom zahtjevu ne donese rješenje o brisanju“. Navedeno je posebno značajno zbog činjenice da je PS Glamoč, kao nadležni organ već raspolagala informacijom da je cijeli spis Suda, u okviru koga je donesena osuđujuća presuda, na propisani način uništen. 
Dakle, upućivanje podnosioca prigovora od strane PS Glamoč, da se obrati Sudu i drugim nadležnim organima s ciljem provođenja postupka brisanja uslovne osude iz vlastite kaznene evidencije, suprotno je pozitivnim propisima iz predmetne oblasti, na koji način je došlo do povrede principa pravičnosti i zakonitosti iz člana 4. stav (1) tačka a) Zakona. 
Nadalje, članom 4. stav (1) tačka f) Zakona je propisano, da je kontrolor obavezan da lične podatke obrađuje samo u vremenskom periodu koji je neophodan za ispunjenje svrhe u koju su podaci prikupljeni. 

U skladu sa navedenim, podaci o uslovnoj osudi podnosioca prigovora u trajanju od jedne godine i šest mjeseci, prikupljeni 2006. godine, bili su relevantni isključivo za period trajanja uslovne osude i period provjeravanja, koji su propisani zakonom. Dakle, PS Glamoč kao kontrolor ličnih podataka u kaznenoj evidenciji bila je dužna po službenoj dužnosti pokrenuti postupak brisanja podataka iz kaznene evidencije, nakon što je svrha njihove obrade ispunjena. 
Podaci iz kaznene evidencije, kako je naprijed navedeno, spadaju u posebne kategorije ličnih podataka, jer imaju veći uticaj na privatnost njihovih nosilaca od drugih vrsta ličnih podataka, pa se označavaju i kao „osjetljivi podaci“. Zbog navedenog uticaja, u članu 9. Zakona za posebne kategorije ličnih podataka su utvrđeni i posebni uslovi obrade. S tim u vezi, oblast krivičnog zakonodavstva sadrži decidne norme o nadležnosti za vođenje kaznene evidencije, vrstama ličnih podataka, vremenskom periodu kao i drugim aspektima obrade ličnih podataka u istoj. Nepridržavanje ovih normi od strane nadležnih javnih organa predstavlja njihovo protivpravno miješanje u privatnost pojedinaca.  
Podnosilac prigovora je usljed protivpravnog postupanja PS Glamoč mogao biti uskraćen u realizaciji različitih prava čije ostvarivanje zavisi od njegovog statusa u kaznenoj evidenciji.

Kada se uzme u obzir da se radi o policijskom službeniku, onda negativne posljedice nepostupanja nadležnog organa u skladu sa zakonom, dodatno dobijaju na težini.

Shodno navedenom, Agencija je utvrdila, da je došlo do povrede člana 4. stav 1. tačka a) i f) Zakona, kojim je propisano da je kontrolor obavezan da lične podatke obrađuje na pravičan i zakonit način, te da se lični podaci obrađuju samo u vremenskom periodu koji je neophodan za ispunjenje svrhe u koju su podaci prikupljeni.

Na osnovu navedenog a u skladu sa članom 40. stav 2. tačka e) Zakona, riješeno je kao u dispozitivu ovoga rješenja. 

Pouka o pravnom lijeku:

Protiv ovog rješenja nije dopuštena žalba ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja  rješenja.

Dostavljeno:

